
«Täämbätse 
Vanõbidõ Kogo 
kuuhistmisõ ja pido-
ligu lõunõsöögi pühendämi 
Gruusialõ,» Vanasurm köhät 
ja parand hinnäst säälsamah, 
«Sakharthvelo terviklikkusõlõ 
ja esisaisvusõlõ» 

Vanõbidõ Kogo võtt istõt ja 
targa’ kaiva’ nõutult valgõ li-
naga kaet lauda hindä iih.

Kausi’ olliva’ lavva pääl, 
luidsa’  kaussõ kõrval, väidse’ 
olliva’ tavaperädselt läbi lavva-
lina lavva sisse lüüd. Midä olõ-
õs, oll lubat pidolik gruusiape-
räne lõunõsüük.

«Koh ruug om?» küüse Põiõ 
Karv viimäs nõutult.

Targa’ uursõva’ kaussõ lä-
hebält, Riitkraav läts valu nä-
kopiteh kaussi, Põrna Aare 
nõst kausi silme mano ja käänd 
ümbre. Lubat Hartšood säält 
lavvalina pääle voola-as. Mitte 
tsilgakõistki.

«Kiä ruvva pääle projekti 
kirot?» urisi Vanasurm ja sais-
tas püstü, väist lavva seest vällä 
tõmmateh.

Kõik kaiva’ Sopatalo poolõ. 
Pääle Riitkraavi. Riitkraavilõ 
oll kauss näkko kinni jäänü’.

«Ma kirodi!» piuksat So-
patalo õnnõtulõ, «kalkuliir-
se ruvva umahinda, püsikulu’ 
panni paika, teie kasumieelar-
võ, teie näile projekti plaanilit-
sõ bilansi...»

«Koh ruug om, Sopatalo?!» 
röögähüt Vanasurm mõtskult.

«Euroopa Liit anna-as ruv-
va jaos rahha,» niuksat Sopa-
talo õnnõtulõ.

Vanasurm möirat ebainim-
ligult. Euroopa Liit... jälki! 
S´oo oll jo neläkümnes-viie-
kümnes projekt, minkõ pää-
le Euroopa Liit õnnõ vilst... 
Kõgõpäält anna-as nä rahha 
mardisandijuusmisõs, sis tou-
gati tagasi kadrisandiprojekt, 
sis suurõjoonõlinõ vastlapro-
jekt, minkõ Vanasurm eis’ väl-
lä mõtõl. 

Vastlaprojekt oll geniaalnõ. 
Kõik laskva Euroopa Liidu sä-
läh liugu ja kiä kõgõ pikebä liu 
saa, tuu süü eis’ kõik kukli’ ar’... 
Nuu’ olli’ suurõ’ projekti’, no’ 
paistu’ Euroopa Liidu as´a’ nii 
halva’ olõvat, õt Brüssel ikk jo’ 
väiko paatävve ruvva peräst!

Ja üte vooriga oll kuulda’ 
kummalist krabinat. Vanõba’ 
kaiõva’ ütstõõsõlõ kahtlusta-
valt otsa.

Vanasurm puttõ peoga otsa-
esist ja raput pääd - timä pää 
seeh krõbisa-as midägi! Nii-
samata raputiva pääle mõnin-
gat kahtlust pääd Karv, Põrn ja 
Riitkraav. Niisamata Pervelill, 
timäl krõbisi kõik aig, a hoops 
tõõsõ helüga.

Vanasurm nõst lavvalina 
nulga üles!

«Kae kos kurrat! Separa-
tist!» tänt tä, üle näo naardõh, 
võtt Ahtokõsõ tur´ost kinni 
ja tõmmas mehepuja lavva alt 
vällä.

«Seto se-
paratist,» ütel tä 
ja patsut Ahtot ola 
pääle. S´oo poiss Va-
nasurmalõ miildü. Timä 
avit Petsere ar pästä. Täl, 
Vanasurmal oll jo katstõist kil-
lo Petseret üle piiri siiäpoolõ 
smugeldõt, Riitkraavil säid-
se, tõisil kõigil kilo-puultõist 
vähebält. Teno s´oolõ mehe-
pujalõ saava’ kõik Vanõbidõ 
Kogo liikmõ’ ütskõrd armsahe 
Petsere mulda...

«Minkaga sa sääl krabistat, 
separatist?» uursõ Põrna Aare.

Ahto nõst väiko neläkan-
dilitsõ kiltatu paki Vanõbidõ 
Kogo silme ette.

«Vermešell,» lugi Põrn paki 
päält...

«S kuritsam i krevetami,» 
lugi kokko Riitkraav läbi ple-
kist kausi ülejäänü’ kokko. Täl 
olli’ maagilitsõ’ võimõ’.

«Mia s´oo sääne om,» uur-
sõ Vanasurm ja raput separa-
tisti. Ahto põvvõst sattõ moro 
pääle viil kuus-säidse neläkan-
dilist pakikõist.

«Kiirmakaroni’,» pobisi 
Ahto, «Petsere supõrmarkõ-
tist osti.»  Tä oll nä kotost üteh 
võtnu’, õt ku kõtt helles lätt... 
Ahto olõ-õs usknu’, hummo-
gu siiäpoolõ säädeh, õt ihnõ’ 
Vanõba’ tälle tsilgakõsõ hart-
šood andva’...

«Kae’, separatist,» alost Va-
nasurm. Timäl nupp noksõ. 

«Minevä kõrd sa avitit tuu 
Petsereas´aga?»

«Veid´okõsõ,» oll Ahto ta-
gasihoidlik.

«Avida no kah, veid´okõsõ,» 
ütel Vanasurm ja selet, «meil 
om Gruusia, sj´o tähendäs 

S a k h a r t h ve l o 
toetusõs, pidolik ruv-
vasüüminõ...»

«Gruusiaperäse ruvva,» 
täpsust Põrn.

«Jah, Sakharthveloperäse!» 
oll Vanasurm nõuh, «a meil 
olõ-õi ruuga?!»

«Keedämi kiirmakaroni’ 
ar’!» pakk Ahto vooriga’, «ja 
söömi nä Gruusia toetusõs 
ar’!»

«Kas niimuudu saa?» lei 
Riitkraav kässi kokko.

«Mille sis saa-ai,» kehit 
Ahto õlgu. Tä juusk mõtsa, tõi 
veid´okõsõ kuivi ossi, tekk tulõ 
üles, juusk paaga järve viirde 
vii perrä. Poolõ tunni peräst 
oll ruug valms.

«Ruug, mia ruug,» oll Va-
nasurm peräh maitsmist nõuh, 
«a olõ-õi sukugi Sakharthvelo-
peräne.»

«Gruusiast on asi kavvõh,» 
nentse Põrn peräh paast maits-
mist niisamata.

«Väega kavvõh om asi 
Georgiast,» oll Riitkraav 
nõuh. Timä pia-as tuud maits-
misõs  suuhtõgi pandma - täl 
olli’ maagilitsõ’ võimõ’.

Üts asi oll tävveste meelest 
lännü’. Ahto võtt lavvalt pip-
raanoma, vali ruvva sisse tühäs 
ja liigut paar kõrda kulbiga.

«Shhakhhashhvili,» õhas 
ainuma kõnõvõimõlisõ inõ-
misõna Vanasurm õnnõligult. 
Müüdä timä põski joosi’ tun-
nustuspisara’... Georgiale.

Tõõsõ’ kaiva’ suuri, sil-
mäviist pärlendävidõ silmiga 
ja körbe’ ruvvalõ pääle suuri 
sõõmõga puhast värsket õhku. 

Äkitselt naas Vanasurm kõ-
vastõ naardma, tõõsõ’ kai’ 
tükk aigu päält, sis nakas 
itstämmä Põiõ Karv. Järgmät-
sena Riitkraav nii kõvastõ, õt 
kauss näo külest vallalõ tull, 
kõrraga kõõksõva naaru käeh 
kõik - Põrn hoit kässiga vap-
puvast kõtust, Sopatalo podisi 
hilläkeiste umma «pup-pup-
pi», Sabarna kõõksas, nigu 
olõs hingätävä õhu projekt ta-
gasi tougat ja Pervelill, kkinkõl 
huumorisuun tävveste olõmal-
da’, muias mõlõba suupoolõ-
ga. Ku kõik naardva’, oll järe-
ligult ildaaigu nalla tett.

Ahto pugõsi hirmununa 
lavva ala tagasi - tä oll kuul-
nu’, õt Targa’ hindä üle naar-
da’ mõistva’, a mõista-as mõ-
tõlda’, õt nä s´ood üte kõrraga 
nii pall´o tegevä’. 

Gruusia 
toetusõs

Hüä äriplaan
Oraveere Anni

«Tiiät sõbõr! Mullõ lei parhilla’ nigu nuiaga, üts hüä äriplaan 
päähä. Ja ku sa mu kampa lüüt, sis ajami varsti mõnõlõ võõra 
nimega pudelilõ küüdse’ külge.» 

«Kõnõlõ sis mullõ kah, ku tuu äriplaan nii hüä om, nigu sa 
siih suurõ suuga kität. Ja ku tulõ vällä, õt su äriplaan vett pidä, 
sis siih om mu käsi. »

Ütel varakeväjätsel üül, hiilsevä’ kats miist Peipsi järve suu-
nah. Näil olliva’ säläkotih säläh ja kalavõrguh kangli all. Hillä 
hiilsevä’ mehe’ ja vaiknõ oll ka veteväli. Õnnõ tsirgukõsõ’, kin-
ka und mehe’ uma hiilmisõga’ segäsivä’, naksiva’ hindidõ vai-
hõl tsitstämmä. 

«Sa ütlit, õt nimä’ mängvä’ nii õt vesi keese, a ma kuulõ-õi 
midägi,» nurisõs sõbõr. 

«Olõ vakka! Olõs parep ku nimä’ sinno kah kuulõsi-i’.» 
«Koh tuu lootsik sul om midä lubasit?» uursõ jälki rahulolõ-

matu sõbõr. 
«Kae’, siih sama’ tä ommõgi. Võta’ ummõhtõ otsast kinni ja 

tõmbami tä vallalistõ vette.» 
«Sääntsega! S´ooga upumi mõlõmba ar’ ja saami eis latkilõ 

söögis,» peläs sõbõr.
«Ah, midä sa pelgät! Ma olõ s´ooga innegi latkit püüdnü ja 

püvvä viilgi. 
Loodsik tougati vette ja üts meestest nakas sõudma, a tõõnõ 

sääd uma mõlatüürist. 
Mõlõmba’ mehe’ olliva’ hoolõga aamõtih. Kuigi mõlõbidõ 

jala’ hämmest saiva’, siski vahtsõva’ mehe’ vapralt tõõnõtõõsõst 
müüdä. Kuagi miis nigu näeki-is, õt vett muudku tull ja tull ja 
loodsik muudku vaiu ja vaiu.  Mõlõba’ mehe’ teivä’ näo, õt näid 
huvta-ai’ üts väigokõnõ viinirõ, õt näid huvitasõ’ hoops latkõ’, 
kiä’ ümbre loodsigu lupsu lüümä naksiva’. 

Pilve’ lätsivä’ lakja. Ilm läts valgõbast ja latkõ’ naksiva’ viih 
valu tandsu lüümä. Kas ti olõ trehvänü’ nägemä, kuis latkõ’ 
umma pulmatandsu tandsva’? Latkit om lugõmalda pall´o ja 
kõik nimä’ hüppäse’ ummi hüppämisi ja kargasõ’ ummi karga-
misi. Tõmba’ õnnõ võrk ümbre ja nõsta’ kõik tuu summ loots-
kohe. Lootskohe küll, a lootsk oll jo’ poolõnisti vett täüs ja õga 
kõõ tull  muudku mano. No midä no’ küll tetä’? Võrk om vii-
mätse võimalusõni suuri rasvatsit kallo täüs, a ka loodsk om 
kohe-kohe jalgu alt ar’ vaomah. 

Vett loodskust vällä pillu’ olõ-õi’ aigu. Kalavõrku vallalõ las-
kõ’ ka’ saa-ai’. Ja kõigilõ hätile kroonis, kuagi miis oio’ kah 
mõista-as.  Ja kuis tuu järveperv küll nii kavvõndõhe om jäänü’. 
Ku jala’ ummõhtõgi põhja haarussi’. 

«Ma proomi s´ood võrku kuigimuudu kinni hoita’, a sa’ püv-
vä’ sedä kremplit järveveerele ts´uut  läheälle tõmmada’.»

«Kae’! Kiä’ säält tulõva’. No sääne lainõtus aasõ meid kindla 
pääle põhja?» hiitü sõbõr.

«Sa olõ’ vaiki! Küll ma kõnõlõ näidega eis’.»
Tuulsamal momendil manööverdivä’ viimädse Vinneaigsõ’ 

kalakaitsõinspektori’ vaivalt vii pääl saisvallõ lootskulõ kõrvalõ. 
Peräst tõõnõtõõsõ tutvustamist tahtsõva’ kalakaitsõinspektori’ 
miihi püügilupõ nätä’ ja ka loodsk pidi rigistriirmäldä’ olõma. 

«Näete eiski, õt ma’ saa-ai’ püügilupa karmanist otsi’, õt 
mul ommava’ mõlõba’ käe’ kalavõrku täüs». Abivalmi’ ins-
pektori’ juhtsõva’ paadi’ täpselt tõõnõtõõsõ kõrvalõ ja võti-
va’ as´atundligult võrguotsa’ hindä kätte. Võrguhoidmisõst 
vabanõnu’ kalamiis tõi puukarmanist määntsegi paprõ pää-
vävalgõlõ ja lei kõrra käe’ lakja. Lei sääntse huuga, õt pa-
põr näpo vahihõlt tuuldõ linnas ja mõlõba’ lootsku’ nakas-
siva’ kõvastõ kõikumma.  Tuu kõva kõikumisõ tulõmusõna 
vaiu ka’ vana mädänü’ paadinäro lõpligult põhja. Ku mõlõ-
ba’ mehe’ olliva’ jo’ inspektoridõ mootorpaadih, pässi kõva 
tülü vallalõ. 

Inspektori’ nõvviva’ miihilt püügilupa ja lootsku rigistriiri-
misnummõrd, a mehe’ näütsivä’ käega, kõrd kavvõndõhe ja 
kõrd sügävälle. Nimä’ tõendivä’ nigu ütest suust, õt näil oll 
küll 

nii püügiluba ku ka lootskul nummõr olõmah. Ja nimä’ olõs 
hüä meelega mõlõbit austõt inspektorilõ näüdänü’, ku õnnõ aa-
mõtimiihi suurõjoulinõ mootorpaat ajanu-us näide väigokõist 
vagivahtsõst lootskut põhja.  

«Minge’ mii’ aametisõidukist vällä!» käsudi’ inspektori’. 
«Õgas mii’ jessukõsõ’ olõ-õi’, õt vii pääl k´avvu saami’,» 

naksiva’ kalamehe’ inspektoritõlõ vasta. 
«Viimäte piämi tii loomusõ kah kaldalõ viimä,» ironisiirsevä’ 

inspektori’. 
«Muidogi piät ja tuud jo’ katõl põhjusõl: edimäne põhjus om 

tuu, õt mi loodsigu ti ar’ upudi’ ja  tõõnõ põhjus om tuu, õt  kõik 
latkõ’ ommava’ võrguh ummuksih ja saava’ niikunii otsa.»     

Päiv oll jo ammuki keskhummoguh, ku nelli miist tuu era-
kordsõlt suurõ loomusõga kalda pääle joudsõva’. Kaldal jago-
nõsi’ kala’ nigu eishindäst nelja hunkohe. Õga miis tekk uma 
kalahunnigu, tiiä-äi’ kost vällävõlut kottõ sisse ja läts ilma ju-
malaga jätmäldä’ minemä. 

